
Higit na palakasin ang paglaban ng masa sa rehimeng US-Marcos



Ang huling mga buwan ng taong 2023 ay kinatampukan ng mas lalong mabilis na pagsidhi ng krisis ng malakolonyal at malapyudal na naghaharing sistema sa ilalim ng pahirap, papet at pasistang rehimeng US-Marcos. Walang awat ang pagtaas ng presyo ng mga bilihin, pagtumal ng ekonomya, paglala ng korapsyon, at paglaki ng utang ng gubyerno.

Bunga ng mga pahirap na patakaran ng rehimeng Marcos, patuloy na lumulubha ang katayuan sa buhay ng masang Pilipino, paglala ng disempleyo, pag-agaw sa kabuhayan, kawalan ng pagkakakitaan, mababang sahod, hirap at gutom.

Sa kabilang panig, tuluy-tuloy na paglaban at protesta ang tugon ng iba’t ibang sektor sa pagpapahirap at pambubusabos sa kanila ng rehimeng US-Marcos. Nitong nagdaang mga linggo, magkakasunod na tigil-pasada at mga kilos-protesta ang inilunsad sa buong bansa laban sa napipintong pagpapatupad ng mga hakbangin na magkakait sa karapatan sa kabuhayan ng daanlibong mga drayber at opereytor ng dyip. Liban dito, tuluy-tuloy ding umaabante ang mga paglaban ng iba’t ibang mga demokratikong sektor katulad ng mga manggagawa, magsasaka, mangingisda, guro, manggagawang pangkalusugan, kabataang estudyante at iba pa para sa kanilang mga kahingiang pang-ekonomya at panawagang pampulitika.

Ang unti-unting sumisiglang paglaban na ito ay tiyak na bibilis sa mga susunod na buwan sa darating na taon, kasabay ng inaasahan na pagbulusok ng batbat-sa-krisis na sistema sa ilalim ng paghahari ng rehimeng US-Marcos. Liban sa mga usaping pang-ekonomya o pangkabuhayan, kabi-kabila pang mga usaping pampulitika, katulad ng pagtatayo ng bagong mga base militar ng US, charter change, mga paglabag sa karapatang-tao, at iba pa ang tiyak na mag-uudyok ng paparami at papalaking mga kilos-protesta sa lansangan, talakayang bayan at paglawak ng organisadong hanay ng masa.

Sa susunod na taon, dapat ubos-kaya at mapangahas na maggawaing masa ang mga pambansa-demokratikong pwersa upang mas malawakan pang abutin at epektibong pamunuan ang masa sa kanilang mga pakikibaka. Sistematiko at walang-kapagurang abutin ang pinakamalapad na hanay ng masa. Buuin ang daan-daang mga pangkat para mag-organisa at magpropaganda sa masa. Tuluy-tuloy silang sasanayin at armasan para itaas ang kakayahan at paunlarin ang mga paraan sa pamumuno sa masa. Dapat isagawa nila sa araw-araw ang mga pampulitikang talakayan at mga aktibidad upang itaas ang kanilang kaalaman at kamulatan at patalasin ang kanilang isip sa pagsusuri sa mga usapin. Buuin ang malinaw na plano para tiyakin na antas-antas na lumalaki ang bilang ng naaabot na masa kada lumipas na linggo at buwan sa mga empresa, komunidad, paaralan, tanggapan at iba pang may konsentrasyon ng masa.

Dapat isagawa ng mga pambansa-demokratikong pwersa ang malawakang kampanya ng panlipunang pagsisiyasat at pagsusuri ng mga uri sa iba’t ibang lugar at sektor. Tungkulin sa iba’t ibang antas ang sistematikong pagtipon ng mga impormasyon at datos upang tukuyin ang mga partikular na kalagayan at suliraning kinakaharap ng masa sa balangkas ng malakolonyal at malapyudal na sistema. Dapat suriin mula sa maka-uring pananaw ng proletaryado ang mga datos na ito upang ilantad ang dinaranas na pang-aapi at pambubusabos sa masa. Tungkulin na ikawing iyon sa mga usapin na kinakaharap ng buong bayan at punitin ang mga hinahabing kasinungalingan ng naghaharing rehimen. Dapat tukuyin ang angkop na mga panawagang pupukaw sa kanila at mga paraan paano sila organisahin at pakilusin sa pambansa-demokratikong kilusan.

Ubos-kayang isulong ang isang malawakang kilusang propaganda-edukasyon sa hanay ng masa na lubos na naglalantad sa anti-mahirap at makadayuhang rehimeng US-Marcos. Itaas ang kamulatan ng masa at pukawin ang kanilang militansya at lakas ng loob na sama-samang ipaglaban ang kanilang demokratikong interes at mga karapatan sa balangkas ng reaksyunaryong batas habang hindi nagpapatali rito. Puspusang ilantad ang rehimeng US-Marcos at ang reaksyunaryong estado na pampulitikang kinatawan ng buong naghaharing uri na ginagamit para pagsilbihan ang interes ng naghaharing burgesyang komprador at malalaking panginoong maylupa, at ng mga dayuhang bangko at kumpanya.

Itaas ang kakayahan ng mga pambansa-demokratikong pwersa na mabilisang maglabas ng mga pahayag na nagsusuri sa mga isyu upang magsilbing gabay sa pagsusuri at pagkilos ng masa. Papulahin ang kalunsuran at kanayunan sa mga patriyotiko at demokratikong sigaw ng taumbayan. Pabahain ang lahat ng angkop na anyo ng pawalis at solidong propaganda na tuwirang umaabot sa masa. Idaos ang mga asembliya at mga dagliang pagtatanghal sa mga pabrika, paaralan, simbahan, pamilihan, terminal, at mga komunidad para sa mga talakayang-bayan o sama-samang panonood ng mga progresibong sine, dokumentaryo o pagbabalita. Isagawa ang mga ito hindi lamang para manood o makinig ang masa, kundi para bigyan sila ng pagkakataon na maglabas ng mga hinaing, magbigay ng pananaw at makipagkaisa.

Dapat pangibabawan ang lahat ng salik na nagpapatamlay at pumipigil sa pagsulong ng demokratikong kilusang masa. Tukuyin, ugatin at iwaksi ang lahat ng bagaheng pumipigil sa pagsulong ng masa, kabilang na ang lahat ng anyo ng pag-aalangan at pangamba o takot sa hanay ng masa at mga organisadong pwersa. Mapangingibabawan ang lahat ng ito sa pamamagitan ng pagsulong at pamumuno sa paglaban. Maraming bagong tungkuling kailangang gampanan, kaya’t kailangang palitawin ang maraming bagong pwersa. Ang apoy ng mga pakikibakang masa sa mga darating na buwan ang magpapanday sa bagong mga pulutong ng mga pambansa-demokratikong pwersang uusbong mula sa hanay ng masa, na magdaragdag sa sigla at tapang ng kilusang masa sa kalunsuran at kanayunan.

Magtiwala sa mga bagong pwersa laluna sa hanay ng nakababatang henerasyon: mapangahas silang bigyan ng responsibilidad, gabayan, tasahin at lagumin ang karanasan para sa mabilis na pag-unlad at pagbalikat sa papalaking mga gawain. Kaalinsabay nito, tuluy-tuloy na magpalitaw ng bagong mga kadreng mamumuno sa mga gawain at isagawa ang kumprehensibong pagsasanay sa kanila sa ideolohiya, pulitika at organisasyon.

Dapat palakasin ng Partido at mga rebolusyonaryong pwersa ang pamumuno nito sa tuluy-tuloy na pagpapasigla ng rebolusyonaryong kilusang masa kapwa sa kalunsuran at kanayunan. Kaakibat ito sa pangunahing tungkuling pamunuan ang Bagong Hukbong Bayan at pagsusulong ng rebolusyonaryong armadong pakikibaka sa kanayunan.




Makatarungan at matagalang kapayapaan, hindi pagsuko ang dapat pag-usapan



Walang puwang sa usapang pangkayapaan ang pag-uusap, ni pagpapahiwatig, higit lalo kahingian, para sa pagsuko ng National Democratic Front of the Philippines (NDFP) o ng armadong rebolusyonaryong pakikibaka sa Pilipinas. Ito ang pahayag ni Kasamang Luis G. Jalandoni, Senior Adviser sa Negotiating Panel ng NDFP, sa harap ng sunud-sunod na pahayag ng mga upisyal ng Gubyerno ng Republika ng Pilipinas (GRP) at Armed Forces of the Philippines (AFP) na naglalarawan sa usapang pangkapayapaan bilang usapang “pagpapasuko.”

Pinirmahan noong Nobyembre 23 ang Oslo Joint Statement sa bansang Norway na nagdeklara ng balak ng GRP at ng NDFP na idaos muli ang usapang pangkapayapaan.

Pinuna sa partikular ni Kasamang Juliet de Lima, interim chairperson ng NDFP Negotiating Panel, si Gilberto Teodoro Jr, kalihim ng Department of National Defense, sa sinabi niya na ang pagsuko ng NDFP ang batayan ng GRP sa pakikipagkasundong muling buksan ang negosasyon. Aniya, nakakalimutan ni Teodoro na ang GRP ang lumapit sa NDFP at hindi ang kabaligtaran.

Ayon kina Ka Luis at Ka Julie, “ang usapang pangkapayapaan ay hindi usapan para sa kapitulasyon.” Pagdidiin nila, ang negosasyon ay isang natatanging pagkakataon para makahanap ng pamamaraan na katanggap-tanggap sa dalawang panig at prinsipyado para ganap na tugunan ang tunay na mga rason ng armadong tunggalian.

Dapat umanong ituon na lamang ng GRP ang pansin sa makabuluhang adyenda ng negosasyon na nakasaad sa The Hague Joint Declaration. Nangangahulugan ito ng pagtatalakay sa borador ng Comprehensive Agreement on Social and Economic Reforms (CASER), na nagpapaliwanag ng mga sosyo-ekonomikong ugat ng armadong tunggalian.

Suporta sa NDFP

Nasa likod ng NDFP negotiating panel ang mga alyadong organisasyon nito sa paggigiit sa batayan at kagyat na mga kahingian ng mamamayan para sa reporma sa lupa at pambansang industriyalisasyon at iba pang hakbangin para sa hustisyang panlipunan at pambansang soberanya. Kinakatawan nila ang pambansa at demokratikong interes ng kani-kanilang sektor.

Kaugnay ng pinirmahang Oslo Joint Statement, naglabas ng pahayag ng suporta ang pambansang pamunuan ng Makabayang Kilusan ng Bagong Kababaihan (Makibaka), Liga ng Agham para sa Bayan (LAB), Katipunan ng mga Gurong Makabayan (Kaguma), Lupon ng Manananggol para sa Bayan (Lumaban), Christians for National Liberation (CNL), gayundin ang Partido Komunista ng Pilipinas at Bagong Hukbong Bayan.

Bukas din itong tinanggap ng mga panrehiyon at pampubrinsyang balangay ng NDFP. Itinutulak ngayon ng mga rebolusyonaryong organisasyon ang pag-aaral at pagbabalik-aral sa mga akda at pahayag ni Kasamang Jose Maria Sison, ng NDFP at ng Partido na may kaugnayan sa usapang pangkapayapaan para buklurin at anihin ang suporta ng mas malawak na masang Pilipino.

Ano ang dapat pag-usapan?

Dapat pag-usapan ang laganap na kawalan ng lupang sakahan ng masang magsasaka sa kanayunan. Dahil isang digmang magsasaka ang digmang bayan, susing usapin ang pagsusulong sa tunay na reporma sa lupa. Binubuklod ng Pambansang Katipunan ng mga Magbubukid (PKM) ang lakas ng magsasaka para isulong ang mga pakikibakang ito.

Walang napala ang masang magsasaka sa mga huwad na reporma sa lupa ng reaksyunaryong estado. Tinukoy ng PKM-Laguna ang kaso ng konsentrasyon ng lupa tulad ng 7,100 ektarya na nasa kamay ng pamilyang Yulo, pinakamalaking asyenda sa Laguna, na sumasaklaw sa Calamba, Cabuyao, Sta. Rosa, at Biñan.

Ayon sa PKM-Laguna, talamak ang pagpapalayas sa mga magsasaka sa lupain ng mga Yulo na ibinebenta sa mga malalaking burgesyang kumprador tulad ng mga Ayala. Isinailalim sa pagpapalit-gamit ang mga irigadong lupa tungo sa mga golf course, subdibisyon, industrial park, at iba pang komersyal na gamit, na walang kapakinabangan sa masang magsasaka. “Paano kami makapagtatanim sa mga sementadong kalsada at mga aspalto na tinatayuan ng naglalakihang gusali? Gutom ang aabutin namin kung ito ay magpapatuloy,” pahayag ng PKM-Laguna.

Dapat pag-usapan ang pagsusulong ng pambansang industriyalisasyon. Ang pagtataguyod nito ay makaaagapay sa pagpapaunlad ng ekonomya. Kinakailangan ito para makalikha ng mga trabaho, itaas ang kita at tugunan ang batayang mga pangangailangan ng mamamayan.

Dapat pag-usapan ang malawakang kahirapan, kawalan ng trabaho at mababang sahod ng masang manggagawa. Ayon mismo sa estadistika ng estado, umabot sa 2.3 milyong trabaho ang naitalang nawala noong Setyembre. Dagdag sa mga nawalang trabaho ang 358,000 na inilaglag sa pwersa ng paggawa sa parehong panahon. Dumarami rin ang bilang ng nagtatrabaho sa impormal na ekonomya.

Tuluy-tuloy na naaagnas ang tunay na halaga ng sahod ng mga manggagawa. Sa NCR, ₱504 na lamang ang tunay na halaga ng natatanggap na minimum na ₱610. Wala pa ito sa kalahati ng ₱1,189 kada araw na antas ng nakabubuhay na sahod. Sa abereyds, 35.5% lamang sa nakabubuhay na sahod ang natatanggap ng mga manggagawa sa buong bansa.

Dapat pag-usapan ang lantarangang pangangayupapa ng rehimeng Marcos sa among imperyalistang US. Hinahayaan nitong kaladkarin ng US ang Pilipinas sa pagsiklab ng inter-imperyalistang gyera laban sa China, at pinagagamit ang buong bansa bilang base sa ilalim ng Enhanced Defense Cooperation Agreement at iba pang tagibang na tratadong militar.

Dapat ding pag-usapan ang pagtatanggol sa pambansang soberanya ng Pilipinas laban sa panghihimasok at pang-aatake ng imperyalistag China sa West Philippine Sea.

Dapat pag-usapan ang pagkakamit ng hustisya sa libu-libong biktima ng mga paglabag sa karapatang-tao. Mula Disyembre 1, 2022 hanggang Disyembre 1 ngayong taon, naitala ng Ang Bayan ang 957 kaso ng paglabag sa karapatang-tao at 127,386 biktima ng rehimeng US-Marcos. Walang pakundangan sa pagsagasa sa mga komunidad sa kanayunan ang armadong pwersa nito, gamit ang kampanya ng aerial bombing, panganganyon at pag-iistraping.

Ito, at iba pang mga sosyo-ekonomikong usapin, ang pilit iniiwasan at gustong tabunan ng rehimeng US-Marcos sa posibleng muling pagbubukas ng negosasyon.




Unang taon ng pagkamartir ni Ka Joma, ginunita

Ginunita sa pamamagitan ng mga kumperensya at pangkulturang pagtatanghal ang unang taon ng pagkamartir ni Kasamang Jose Maria Sison, dakilang lider, guro at komunistang Pilipino.

Nagtipon sa University of the Philippines (UP)-Diliman ang daan-daang indibidwal, kapwa mga beteranong aktibista at kabataan, para sa isang talakayan at repleksyon sa mga sulatin ni Ka Joma. Pinamagatang “Reflections on Palestine, the Philippines, and the Struggle for a Just and Lasting Peace,” nagbigay ng mga repleksyon o personal na paglalarawan ang mga panauhin ng aktibidad sa mga sulatin ni Ka Joma kabilang ang “Our Urgent Tasks,” artikulo sa agresyon at masaker ng Israel sa mamamayang Palestino, mga sulatin sa usapang pangkapayapaan sa pagitan ng NDFP at GRP, “On Revolutionary Violence,” at kanyang huling pahayag na “Hindi magagapi ang demokratikong rebolusyon ng sambayanang Pilipino.”

Sa Utrecht, The Netherlands, nagtipon ang mga kasama at kaibigan ng rebolusyonaryong kilusan sa Pilipinas sa upisina ng NDFP International kung saan tampok ang mga talumpati, awit, pagbasa ng tula at iba pang tipo ng kultural na pagtatanghal para gunitain ang makulay at makabuluhang buhay ni Ka Joma.

Inilunsad din ng mga yunit ng Partido Komunista ng Pilipinas at Bagong Hukbong Bayan sa buong bansa ang iba’t ibang aktibidad para gunitain at pagpugayan si Ka Joma. Sa ilang larangan, isinabay sa araw na iyon ang muling pagsumpa sa bandila ng Partido para pagtibayin ang buong pusong pagsisilbi sa mamamayang Pilipino at pag-aalay ng buhay sa pagtatagumpay ng demokratikong rebolusyong bayan.




2 detatsment ng militar, pinaputukan ng BHB-Negros

TAHIMIK NA NAKALAPIT at pinaputukan ng mga Pulang mandirigma ng Bagong Hukbong Bayan (BHB) sa Negros ang dalawang detatsment ng militar noong nakaraang linggo.

Noong Disyembre 13, pinaputukan ng BHB-Central Negros ang patrol base ng 62nd IB sa Barangay Sandayao proper, Guihulngan City, Negros Oriental bandang alas 8:00 ng gabi. Dalawa ang nasugatan sa tropa ng 62nd IB.

Noon namang Disyembre 11, pinaputukan ng BHB-Southwest Negros ang detatsment ng 15th IB sa Sityo Pangi, Barangay Inayawan, Cauyan, Negros Occidental. Tahimik na nilapitan ng yunit ng hukbong bayan ang detatsment para bulabugin ang nagpapahingang mga sundalo.

Ang mga ito ay bahagi ng apat kada buwan na abereyds na armadong opensiba ng mga yunit ng BHB sa isla ng Negros sa nagdaang taon. Malinaw na sampal ito sa pahayag ng 3rd ID na papaubos na ang hukbong bayan sa isla at makakamtan na ang target na tuluyang “durugin” ang BHB.




Masaker sa kabuhayan ng mga tsuper at opereytor, pananagutan ni Marcos



Nakaambang tuldukan ng rehimeng US-Marcos ang pampasaherong sasakyan (public utility vehicle o PUV) sa pagpilit nitong ipatupad ang pwersahang pagtatanggal sa daan ng mga tradisyunal na dyip at iba pang sasakyang pangmasa sa tabing ng modernisasyon sa katapusan ng taon. Ibubunsod nito ang pagmasaker sa kabuhayan ng libu-libong tsuper at opereytor at pagpapahirap sa ordinaryong komyuter na lubos na nakaasa sa dyip bilang pangunahing moda ng transportasyon.

Unang hakbang lamang ang sapilitang konsolidasyon ng mga prangkisa at pagbubuo ng mga “korporasyon” o kooperatiba sa tuluy-tuloy na pagtanggal sa mga dyip sa mga lansangan, pagpalit dito ng mga luma at bagong mga sasakyan at paglalatag ng engrande, napakamahal at popondohan ng utang na mga imprastruktura sa transportasyon. (Tingnan ang kaugnay na artikulong “Pagkatay sa hari ng lansangan, sakripisyong alay sa altar ng imper-yalistang Japan” sa pahina 6.)

Noong Disyembre 12, tigas-mukhang idineklara ni Marcos na “70% na ng mga opereytor ang pumaloob at nagkonsolida” sa ilalim ng huwad na programang modernisasyon. Insulto niyang binansagang “minorya” ang libu-libong tsuper at opereytor na lumaban sa huwad na programa mula pa noong 2017. Sa aktwal, dalawang beses na napilitan ang estado na palawigin ang “dedlayn” dulot mismo ng pagtutol ng mayorya ng nasa sektor.

Dagdag pa, purong pambabaluktot ito ng katotohanan. Ayon sa mga tsuper, ang bukambibig na datos ni Marcos ay tumutukoy sa kabuuang bilang ng nagkonsolida para sa lahat ng tipo ng PUV sa buong bansa, kabilang ang mga bus. Ang totoo, 26% pa lamang ng mga yunit ng dyip ang nagkonsolida sa National Capital Region (NCR), habang 36% pa lamang ang sa UV Express. Ipinakikita nito ang laganap na pagtutol ng mga drayber at tsuper sa sapilitang konsolidasyon.

Sa pagpasok ng bagong taon, nasa 30,862 ng mga yunit ng dyip at 4,852 yunit ng UV Express ang hindi makapapamasada sa NCR dahil hindi ito nagkonsolida. Mawawalan ng kabuhayan ang halos 64,000 na mga tsuper at 25,000 na mga opereytor sa NCR. Gutom ang idudulot nito sa halos 20,000 pamilya sa buong NCR. Sa buong bansa, nasa 64,639 yunit ng PUV ang hindi nagkonsolida at mawawalan ng trabaho ang may 140,000 tsuper at 60,000 opereytor. Maaapektuhan nito ang 28.5 milyong pasahero.

Sa pagtatangkang lokohin ang mga tsuper, naglabas ng Memorandum Circular 2023-051 ang Land Transportation Franchising and Regulatory Board (LTFRB) noong Disyembre 15, na nagsasabing papayagang makabyahe ang mga yunit na naghain na ng konsolidasyon kahit hindi pa aprubado ng ahensya. Itinuring ito ng mga tsuper na “pailalim” na hakbang ng ahensya para patuloy na pwersahing magkonsolida ng mga prangkisa.

 “Budol” ng konsolidasyon

Nasa ₱1.8 milyon-₱2.6 milyon ang presyo ng sasakyang “moderno,” o yaong pasado sa Euro-4 na pamantayan ng emisyon (binubugang usok), na inasembol sa loob ng bansa gamit ang imported na makina at pyesa. Abot ₱4 milyon naman ang buong-imported na sasakyan. Lampas ito sa kakayahan ng mga tsuper at opereytor. Gayunpaman, ilan sa kanila ang nakipagsapalaran, nagkonsolida ng prangkisa, at bumili, sa pamamagitan ng pangungutang, ng mga yunit na nakaayon sa istandard ng programa.

Sa isang lathalain na inilabas ng Ibon Foundation, isiniwalat ang kinahinatnan ng isang kooperatiba na sumuong sa konsolidasyon at “modernisasyon.” Nangutang ang mga drayber at opereytor nito ng tumataginting na ₱70 milyon sa bangko para makakuha ng 15 modernong dyip noong 2020, na dinagdagan nila ng 11 yunit sa sumunod na taon.

Kinailangan nilang maglikom ng ₱33,000 kada buwan para mabayaran ang utang kada sasakyan. Dagdag ang sahod at maintenance sa pagpapatakbo sa kooperatiba. Sa kwenta nila, kinakailangang makapag-remit ng ₱6,000-₱7,000 ang bawat yunit araw-araw para hindi malugi ang kanilang operasyon. Sa karanasan, hanggang ₱3,000 lamang ang kayang i-remit kada yunit.

Doble pasakit sa kanila ang mataas na presyo ng langis dahil doble ang kinukonsumo ng modernong dyip. Dulot nito, hindi nakasasapat para sa mga drayber at kanilang pamilya ang buwanang kita. Ang iba sa kanila, bumalik na lamang sa pagmamaneho ng tradisyunal na dyip na mas mababa ang konsumo sa langis at pagbabayad ng bawndari sa opereytor.

Ayon sa mga drayber at opereytor, sa tagal na nilang namamasada, dito lamang sila sa “modernisasyon” nalugi. Ayon pa sa isa, dati ay kumikita siya ng ₱3,900 sa sistemang bawndari sa tatlong yunit ng tradisyunal na dyip, sa “moderno” hanggang ₱625 lamang ang kanyang arawang kita.

 Krisis sa transportasyon

Walang duda, napakalaking perwisyo sa mga komyuter ang biglaan at pwersahang pag-aalis ng mga tradisyunal na dyip sa daan pagpasok ng taon, o kahit matapos ang palugit ng LFTRB habang nasa proseso ng konsolidasyon ang mayorya ng mga prangkisa. Sa Metro Manila lamang, tinatayang nasa 75.8 milyong pasahero ang isinasakay ng mga ito kada kilometro, ayon sa isang pag-aaral noong 2015. Ito ang pinakalaganap na moda ng transportasyon, pinakaabot-kaya, at ayon sa mga eksperto, pinakaangkop sa klima at umiiral na mga daan sa Pilipinas, laluna sa mga prubinsya.

Tinatayang lagpas doble ang itataas ng pamasahe, oras na tanggalin ang mga hari ng lansangan. Sa pag-aaral ng isang institusyon sa University of the Philippines noong 2021, maaaring umabot nang hanggang ₱34 ang minimum na pamasahe sa modernong dyip, mula sa kasalukuyang ₱13 para sa unang apat na kilometro sa tradisyunal. Ngayon pa lamang, mas mahal na nang ₱2 ang pamasahe sa modernong dyip.

Ayon sa pag-aaral, mapipilitang magtaas ng singil sa pamasahe ang mga kooperatiba para mabayaran ang napakamahal na mga modernong dyip at saklawin ang pana-panahong pagpapaayos dahil sa mababang kalidad ng mga ito.

 Buhay-o-kamatayang laban

Muling naglunsad ng tigil-pasada at malawakang protesta ang mga tsuper at opereytor sa buong bansa nitong Disyembre. Ikinasa nila ang dalawang-araw na tigil-pasada noong Disyembre 14-15 at nagtungo sa Mendiola para magprotesta. Sigaw nila: Marcos traydor sa tsuper, walang puso sa komyuter, tuta ng korporasyon at dayuhan!

Inianunsyo din ng grupong Pagkakaisa ng mga Samahan ng Tsuper at Operator Nationwide (Piston) at Samahang Manibela Mananakay at Nagkaisang Terminal ng Transportasyon (Manibela) ang pagpapatuloy ng kanilang mga protesta, aksyong masa at tigil-pasada hanggang matapos ang taon, bago sila tuluyang pagbawalang mamasada sa lansangan.

Ayon sa Piston at Manibela, tuluy-tuloy na lalabanan ng mga tsuper, opereytor at mamamayan ang sapilitang konsolidasyon at palpak, pahirap, at huwad na PUV Modernization Program. Determinado silang “isandal sa pader” ang rehimeng Marcos at papanagutin ito sa pagmasaker sa kabuhayan ng maralitang Pilipino.




Pagkatay sa hari ng lansangan, sakripisyong alay sa altar ng imperyalistang Japan



Trapik, polusyon at pagkalugi ng ekonomya ang isinasangkalan ng Asian Developmen Bank (ADB), kasabwat ang magkasunod na rehimeng Duterte at Marcos, para pwersahang i-phaseout ang mga tradisyunal na dyip at palitan ang mga ito ng sarplas na mga sasakyang gawang-Japan o ng bagong mga sasakyang pinatatakbo ng kuryente. Naglaan ang bangko ng $10 bilyong “climate finance” para ipatupad ang iba’t ibang “inisyatiba” para sa pag-apula sa climate change, kabilang ang mga programa para sa transportasyong “low carbon” tulad ng jeepney phaseout.

Hinugisan ang phaseout sa Public Utility Vehicle Modernization Program (PUVMP) sa ilalim ng rehimeng Duterte noong 2017. Pero nagsimula itong itulak mula pa 2012, nang gawan ng ADB ng serye ng pananaliksik ang sistema ng transportasyon sa Davao City, na kalauna’y nabuo sa Davao Public Transport Modernization Project noong 2015. Pinakalayunin ng proyekto ang lusawin ang umiiral na sistema ng mga dyip, bus at traysikel sa syudad at palitan ito ng sistemang Bus Rapid Transit (BRT), gamit ang mga sasakyan, makina at materyal na aprubado ng bangko. (Ginawan ng ADB ng kaparehong serye ng pananaliksik ang “modernisasyon ng transportasyon” sa Metro Manila noong 2017.)

Noong Hulyo, ibinigay na ng ADB sa lokal na gubyerno ng Davao (na hawak ng mga Duterte) ang $1 bilyon utang para simulan ang implementasyon ng BRT. Sa ilalim nito, babawasan ang mga ruta ng komyuter mula 120 tungong 29 at papalitan ang mahigit 7,000 tradisyunal na dyip at libu-libong traysikel ng 1,100 bus. Kaakibat ng pagpapalit ng sistema ang pagreretoke sa mga kalsada ng Davao, paglalatag ng bagong mga kalsada, pagtatayo ng mga shed, depot at terminal ng mga bus, pagsasaayos ng mga interseksyon, pagtatayo ng eskwelahan para sa mga drayber, at daanlibo’t isang remedyong kailangang ilatag bago gumana ang BRT. Sa kabuuan, mangangailangan ng ₱73.37 bilyon para tustusan ang proyekto. Dagdag sa utang, kukunin ang pondo sa badyet ng pambansa at lokal na gubyerno.

Para nyutralisahin ang maliliit na tsuper at opereytor na tumutol sa pailalim na phaseout, inatake ang kanilang mga samahan gamit ang buong pasistang makinarya ng estado. Mula 2017, ipinatupad rin ng lokal na gubyerno rito ang pwersahang konsolidasyon ng mga prangkisa.

Pagmamalaki ng ADB, ang BRT-Davao ang magsisilbing modelo ng “modernisasyon” ng transportasyon sa buong bansa. Nakapila nang isunod dito ang BRT-Quezon City at BRT-Cebu.

 Pagpatay sa hari ng lansangan

Para bigyan-katwiran ang pagpalayas sa mga tradisyunal na dyip sa lansangan, ipinalaganap ng ADB at ng reaksyunaryong estado sa mga “pananaliksik” nito ang pananaw na “lipas na” ang disenyo at teknolohiya ng dyip, at na di sapat ang pagmamantine at di koordinado ang mga operasyon nito. (Isa sa gayong mga pananaliksik ang inihanda ng Enrique Razon Logistics Institute ng De La Salle University para sa Department of Environment and Natural Resources.)

Ang pinakagamit na moda ng transportasyon na inaasahan ng milyun-milyong Pilipino ay binansagang “di ligtas, di komportable, masama sa kalusugan, at di maasahan dahil laging wala sa oras.” Kabilang sa maraming ibinigay na dahilan ang kawalan nito ng pinto at pagpasakay at pagbaba ng mga pasahero sa puwetan ng sasakyan at hindi sa mga “sidewalk.” Gayunpaman, walang ibinigay na mga datos ang mga pananaliksik na ito sa sinasabing mga “pinsala” na dala ng dyip, tulad ng mga aksidente, at iba pa.

Ang dyip, na orihinal na gawa mula sa mga sasakyang militar na iniwan ng US sa Ikalawang Digmaang Pandaigdig, at deka-dekada nang naghahatid sa mamamayan sa kanilang mga paroroonan, ay biglang naging “salot sa lansangan.”

Idineklara itong “mayor na kontribyutor” ng polusyon, kahit pa nasa 300,000 lamang ang mga ito sa 12.75 milyong samutsaring klaseng sasakyan sa buong bansa at tinatayang mas mababa sa 15.5% ang ibinubuga nito sa kabuuang GHG (greenhouse gases) ng Pilipinas.

Nang kontrahin ng maliliit na tsuper at opereytor ang programa, binansagan silang mga “anti-modernisasyon,” at, sa di iilang pagkakataon, mga komunista at “NPA” para sindakin at patahimikin sila. Pinilit silang makipagkompromiso sa tinawag ng ADB na “just transition” (makatarungang transisyon) na ang laman ay isahang pag-ayuda sa mga apektadong pamilya at pautang para makabili ng sasakyang nagkakahalaga ng nakatutulirong ₱2 milyon.

(Samantala, hindi pinapansin sa pang-aatake ng ADB at estado ang pinanggagalingan ng halos 85% ng GHG, tulad ang mga pabrika, planta, malalaking negosyo, at ibang sasakyan. Nakaririndi ring pakinggan ang pagdidiin ng ADB sa tradisyunal na dyip bilang “pollutant” gayong malayong mas malaki ang pananagutan ng Japan at sarili nitong mga industriya, pati na ang mga sasakyang sinasalaksak nila sa Pilipinas, sa emisyon ng carbon dioxide sa buong mundo.)

Kapalit ng mga dyip, ibinida ng estado at mga burgesyang kumprador ang kunwa’y “climate-resilient” na mga sasakyan tulad ng Hinu XU343, Isuzu-Centro, Isuzu-Almazora at Toyo Motors E-Jeep, lahat gawang-Japan. Pasado diumano ang mga ito sa European emission standard, ang pamantayan sa emisyong nagsisilbi sa mga tagapagmanupaktura ng sasakyan sa US at Europe. Binansagan ang mga ito bilang “modernong dyip” at “e-jeep,” kahit wala itong hawig sa tradisyunal na dyip at sa aktwal ay maliliit na bus na disenyong Japanese at Korean.

Dahil wala sa kakayahan ng mga tsuper at opereytor ang presyo ng mga ito, sinunggaban ng mga pinakamalalaking kumprador at burukrata ang pagkakataon na magtayo ng mga korporasyon na may daan-daang sasakyang nakarehistro para makopo ang mayor at pinakamalalaking mga ruta. (Kasabay ng konsolidasyon ng prangkisa ang planong pagbabawas ng mga ruta at paglilimita ng mga ito sa iisa o iilang mga kooperatiba o korporasyon.) Samantala, ang mga opereytor na nagpahulog sa bitag at umasa sa mga pangako ng konsolidasyon ay lunod na sa utang at sira-sira na ang mga sasakyan. (Tignan ang kaugnay na artikulong “Masaker sa kabuhayan ng mga tsuper at opereytor, pananagutan ni Marcos” sa pahina 5.)

Kumikita na mula sa utang, kikita pa mula sa produkto

Ang ADB ay multilateral na bangkong itinayo ng imperyalistang Japan para maging daluyan ng sarplas na kapital ng estado at mga monopolyong kapitalistang Japanese. Iniluluwas nito ang naturang kapital sa anyo ng official development assistance o ODA o utang at iba pang pinansyal na instrumento para sa mga “proyektong pangkaunlaran.” Alinsunod sa katangian nitong monopolyong pinansya, pinadudulas ng mga utang ang pagbenta ng serbisyo at sarplas na produktong Japanese, pangunahin ng mabibigat na makinarya at sasakyan. Nakabase ito sa Mandaluyong City.

Isa ang Pilipinas sa pinakamalaking “benepisyaryo” o mangungutang ng bangko at ng Japan mismo. Dalawang-katlo (2/3) ng ODA na “natatanggap” ng Pilipinas ay Japanese. Ayon sa website nito, di bababa sa 30 proyektong imprastruktura ang itinutulak nito sa sektor ng transportasyon ng Pilipinas. Mahigit 20 dito ang aktibo, lima ang antas-aprubado at dalawa ang nasa antas-panukala. (Samantala, may hawak ang World Bank na 18 proyekto sa sektor.)

Kundisyon ng mga pautang nito ang paggamit ng Japanese na kasanayan, disenyo, makinarya, at madalas pero hindi lagi, mga produkto. Hawak nito ang proseso ng procurement (pagbili ng gamit at suplay) at paggawad ng mga kontrata. Sa BRT-Davao, halimbawa, itinakda sa pautang ang pagbili ng 1,100 bus na naaayon sa “istriktong pamantayan” ng Japan.

Sa ilalim PUVMP, magiging dambuhalang tambakan ang Pilipinas ng kalakhan mga gamit nang sasakyan (second hand) ng Japan, Korea at kahit ng karibal nitong China—kasama ng sarplas nitong mga produkto tulad ng kamera, air conditioning, wifi, sistema ng kuleksyon ng pamasahe, at iba pang burloloy na ginawang rekisito sa “modernisasyon.” Magsisilbi rin itong magtatagal na merkado ng mga baterya, pyesa at makina na kailangan para sa maintenance ng mga sasakyan. Magiging kliyente naman ang mga sasakyang pinatatakbo ng kuryente ng mga nakatayo at itatayo pa lamang na dayuhang mga planta ng renewable energy.

Tulad ng BRT-Davao, bahagi ang phaseout ng dyip sa mas masaklaw na disenyo ng pagpapalit ng buong sistema ng transportasyon. Nakapaloob dito ang malalaking proyektong imprastruktura tulad ng pagpapalawak ng mga daan at paglalatag ng “missing” na mga network ng daan (o kung saan wala) pagkukumpuni at paglalatag ng mga tulay kung saan wala, paglalagay ng bagong sistemang pangtrapiko, pagtatayo ng dambuhalang mga terminal para sa mga “modernong dyip,” pagbubuo ng unipormadong sistema ng pagtanggap ng pamasahe (pamalit sa mga kunduktor), at marami pang ibang paglalagakan ng sarplas na kapital at produkto ng Japan.

Aprubado na ang ilang kaugnay at magkakaugnay na proyekto tulad ng Metro Manila Bridges Project at Epifanio de los Santos Greenways Project, gayundin ang pagsasaayos ng LRT 1 at LRT 2. Aprubado na rin ang proyekto ng paglalatag ng bagong sistema ng riles tulad North-South Commuter Railway Project na idudugtong sa umiiral nang mga riles ng mga tren (LRT 1, LRT 2, MRT.) Malapit nang aprubahan ang Manila Metro Rail Transit Line 4 Project.

Pinakamalaki sa mga ito ang $7-bilyong Manila Subway Project o sistema ng tren sa ilalim ng lupa na “co-financed” ng ADB at Japan International Cooperation Agency. Nakopo ng mga kumpanyang Japanese ang mga kontrata para magsuplay ng 25 tunnel boring machine at iba pang makinarya, gayundin para sa eksplorasyon, disenyo at pagbubutas ng lupa.

Sa lahat ng mga proyektong ito, bukambibig ng ADB, ng rehimeng Duterte, at ngayon ng rehimeng Marcos, ang kahungkagang maghahatid ang mga ito ng “abot-kaya, ligtas at maaasahan” na moda ng pampublikong transportasyon para gawing katanggap-tanggap ang pagpatay nito sa kabuhayan ng mamamayan.




Mga drayber ng bus, nagprotesta sa upisina ng LTO

NAGPROTESTA SA UPISINA ng Land Transportation Office (LTO) sa Quezon City noong Disyembre 18 ang mga drayber ng bus mula sa iba’t ibang kumpanya upang ipabasura ang hindi makatarungang Demerit Points System ng ahensya na ipinatupad noon pang 2019. Pinangunahan ang pagkilos ng Manibela o Malayang Alyansa ng Bus Employees at Laborers.

Nagpataw ang naturang sistema, na bahagi ng Republic Act 10930, ng doble-dobleng “demerit points” para sa mga drayber ng pampumblikong sasakyan kumpara sa pribadong mga sasakyan. Sang-ayon dito, kapag nagkamit ang isang drayber ng 40 “demerit points” dulot ng mga “paglabag” sa batas trapiko, ipagkakait ang kanyang lisensya ng dalawang taon.

Libu-libong mga drayber at manggagawa ng bus ang napeperwisyo at nanganganganib mawalan ng kabuhayan dulot nito. Lalo itong tumindi sa nakaraang mga buwan nang nakipagsabwatan ang mga lokal na gubyerno at coast guard sa pagpapatupad ng patakaran. Giit nila, kasalanan din ng magulong sistema ng transportasyon kung bakit “nalalabag” ng mga drayber ang mga patakaran sa trapiko. Wala umanong ipinatutupad na maayos na sakayan at babaan ng mga pasahero.




Pasko ng pag-asa at pangarap:



Ang OFW sa gitna ng pangungulila at krisis

Ang kapaskuhan, para sa kalakhan ng mga overseas Filipino worker (OFW), ay hindi lamang isang panahon ng pagdiriwang kundi isang panahon din ng matinding pangungulila at pangangarap. Ang kanilang pinakaaasam na regalo: ang makapiling ang kanilang mga mahal sa buhay.

Sa gitna ng matinding krisis sa ekonomya, mga hamong panlipunan, at patuloy na pampulitikang sigalot sa buong mundo, maraming OFW ang nahaharap sa mapait na katotohanang ang kanilang pangarap na pag-uwi ay maaaring hindi maisakatuparan ngayong Pasko o sa malapit na hinaharap.

Sinasalamin nina Miriam, isang caregiver, at Ana, isang domestic worker, sa United Kingdom, ang pangarap ng maraming OFW na nagnanais makauwi ngunit napipigilan ng maraming mga balakid. “Kung kami lang ang masusunod, gustong-gusto naming makauwi. Pero napakamahal ng pamasahe at lagi kaming pinipigilan ng napakahirap na sitwasyon sa Pilipinas. Kung hindi kami makabalik rito, paano na?” anila.

Para naman kay Carlos, isang seaman na pansamantalang dumaong sa Southhampton. England, “Hindi bale nang wala akong noche buena, ang mahalaga ay makapagpadala ako ng pera at regalo sa aking pamilya. Kahit man lang sa ganoong paraan maramdaman ng pamilya ko na kasama nila ako ngayong Pasko.”

Tinatayang nasa mahigit-kumulang 300,000 ang migranteng Pilipino sa United Kingdom, ito na ang pinakamalaking populasyon ng mga OFW sa buong Europe. Samantala, nananatiling nasa 75% ng kabuuang populasyon ng mga seafarer ng mundo ay mga Pilipino.

Komun ang pangarap nilang lahat: edukasyon para sa kanilang mga anak, isang maayos na tahanan, at matatag na kinabukasan sa Pilipinas para sa kanilang mga mahal sa buhay. Sa kabila nito, ang mga hamong pampinansya, pagkalugmok sa utang, kawalan ng seguridad at kawalang pag-asa sa Pilipinas ang patuloy na nagpapahirap sa kanilang mga sitwasyon.

Kamakailan, lumabas ang isang diumano’y pagsusuri ng gubyerno na nagsasabing marami raw OFW ang “nagbabalak” na umuwi pagkatapos ng limang taon sa ibang bansa. Hindi ito totoo noon, at lalong suntok sa buwan ito ngayon.

Ang lumalalang krisis sa ekonomya sa Pilipinas na kinatatangian ng paglobo ng presyo ng mga bilihin at batayang serbisyo, kawalang lupang sakahan at trabaho, at kaliwa’t kanang mga pahirap na patakaran ng gubyerno ay nagdudulot ng kawalang-katiyakan sa pag-uwi ng mga OFW. Kalakhan sa kanila ay lumabas ng bansa dahil walang trabahong may nakabubuhay na sahod sa Pilipinas. Nag-aalala sila na sakaling sila ay bumalik sa Pilipinas, maaaring dumoble o triple ang kanilang karagdagang pinansyal na mga pasanin at kawalan ng seguridad sa trabaho.

Ang mga kontra-migrante at kontra-manggagawang patakaran, pagtaas ng halaga ng pamumuhay at kawalang trabaho sa Pilipinas ang pangunahing dahilan kung bakit nag-aatubili ang mga OFW na umuwi. “Ang balak na umuwi, laging nandiyan iyan. Pero lagi naming kailangang timbangin ang maraming bagay. Hindi ito basta-bastang desisyon na pwedeng taningan ng lima o ilang taon lang,” sabi ni Carlos.

“Kung talagang gusto ng gubyerno na umuwi na ang mga OFW, dapat tiyakin nilang may sapat na oportunidad para sa amin para mabuhay kami at maitaguyod namin ang aming mga pamilya. Matagal nang sinasabi na ang mga remitans ng mga OFW ang salbabida ng ekonomya natin, pero bakit hanggang ngayon, walang pa ring pag-unlad?” ani Miriam.

Dagdag pa ni Ana, “Tapos mababalitaan naming si Presidente (Marcos), panay-panay ang pag-abroad. Buti pa siya kung gustong mag-abroad at umuwi ng bansa, kahit kailan niya gusto, pwede niyang gawin. Mga ‘official trip’ daw iyon, galing sa kabang-yaman ng bansa. Doon ba napupunta ang mga remitans namin?”

Ayon sa Migrante International, upang malutas ang suliranin ng pwersahang migrasyon ng mga manggagawang Pilipino, hindi patakarang labor export kundi trabaho at nakabubuhay na sahod sa Pilipinas ang dapat na tugon ng gubyerno.

Noong Disyembre 18, ginunita ng mga migranteng manggagawa at kanilang mga pamilya ang Internasyunal na Araw ng mga Migrante sa pamamagitan ng pagkundena sa rehimeng Marcos sa pagpapabaya nito sa kagyat na mga usaping ng mga OFW at migranteng Pilipino kasabay ng pagpapaigting nito sa programang labor export.

Samantala, sa kabila ng mga hamon at layo, patuloy na umaasa ang mga OFW na balang araw, makauuwi rin sila at makakasama ang kanilang mga mahal sa buhay sa isang tunay na masaganang Pasko para sa kanilang mga pamilya at lipunang Pilipino.




Magsasaka sa Northern Samar, pinatay ng 74th IB

Pinatay sa walang-patumanggang pamamaril ng mga sundalo ng 74th IB ang magsasakang si Pido Mendes sa Barangay San Jose, Mapanas, Northern Samar noong Nobyembre 22. Nasa kasagsagan noon ng isang focused military operation ang naturang yunit militar na nakapailalim sa kumand ni BGen. Noel Vestuir ng 802nd IBde.

Mula 2013, tinutugis na si Mendes, 60, ng mga sundalo matapos siyang makatakas sa panghuhuli ng 34th IB. Simula noon, tumitira na siya sa kanyang sakahan sa bukid para iwasan ang mga sundalo.

Pag-aresto. Matapos ang palabas na engkwentro ng 94th IB, inaresto ng mga sundalo ang magsasakang si Pokoy Rebradilla, kasama ang kanyang anak, sa Sityo Karanawan-Buli, Barangay Buenavista, Himamaylan City, Negros Occidental noong Disyembre 7. Isinailalim siya sa tortyur at iligal na ikinulong sa kampo nito sa Barangay Tambo, Ayungon, Negros Oriental.

Pagdukot. Dinukot noong Disyembre 18 at ipinresenta bilang “surrenderee” noong Disyembre 18 ng 11th IB ang dalawang buntis na hors de combat na mga mandirigma ng Bagong Hukbong Bayan (BHB)-Southeast Negros. Dinampot sila sa Siaton, Negros Oriental at kasalukuyang itinatago ng militar.

Militarisasyon. Nagtambak ng ilandaang tropang militar ang 62nd IB sa Binalbagan at karatig na mga bayan sa Negros Occidental simula Disyembre 9. Layunin nitong patahimikin at supilin ang mga kaanak at residente sa kanilang panawagang hustisya para kay Braulio “Banny” Tubalado na pinatay ng mga sundalo noong Disyembre 6.

Higit 100 sundalo ng 62nd IB ang nag-ooperasyon sa Sityo Sunflower sa Barangay Santol at Sityo Tambo, Barangay Amuntay, pareho sa Binalbagan. Sapilitang pinalikas ng mga sundalo ang 15 pamilya mula sa Sityo Karanawan, Barangay Amuntay noong Disyembre 9. Umabot sa 100 katao ang apektado ng pagpapalikas, kabilang ang mga bata.

Panggigipit. Arbitraryong idinetine at idineport ng rehimeng US-Marcos si Edna Becher, Filipina-Swiss na aktibista at tagapangulo ng Anakbayan-Switzerland, noong Disyembre 7. Ikinulong siya ng higit sa dalawang oras sa NAIA Terminal 3 bago pwersahang pinabalik sa Switzerland. Inilagay siya sa “blacklist” o mga pinagbawalang maka-pasok sa bansa dulot ng kanyang umano’y “kontra-gubyernong mga aktibidad.” Isa si Becher sa mga aktibistang nagprotesta laban kay Marcos Jr sa Switzerland noong Enero.

Sa Bicol, ginigipit ng 903rd IBde si Reynard Magtoto, myembro ng National Union of Journalists of the Philippines (NUJP) at mamamahayag ng Baretang Bikolnon.

Samantala, nagpyansa noong Disyembre 18 ang dalawang lider-masa sa Cebu sa kasong frustrated homicide na isinampa ng militar. Nagpyansa sina John Ruiz III, koordineytor ng Bayan Muna Central Visayas, at Jhonggie Rumol matapos malaman ang kasong nagdadawit sa kanila sa armadong engkwentro ng BHB at AFP sa Toboso, Negros Occidental noong Abril.




Pandaigdigang Araw ng Karapatang-tao, ginunita

GINUNITA SA PROTESTA ng mga demokratikong grupo sa Metro Manila ang Pandaigdigang Araw ng Karapatang-Tao at ang kaugnay na ika-75 anibersaryo ng Pandaigdigang Deklarasyon sa Karapatang Pantao noong Disyembre 10. Nagkaroon ng katulad na mga protesta sa mga syudad ng Baguio, Legazpi, Naga, Bacolod, Cebu, Iloilo, Roxas, Davao at sa bayan ng Kalibo sa Aklan.

Pinamunuan ng Karapatan at Bagong Alyansang Makabayan (Bayan) ang libu-libong Pilipinong nagprotesta sa 11 sentro ng pagkilos sa bansa para singilin ang reaksyunaryong gubyerno sa mga paglabag nito sa karapatang-tao sa higit 1.6 milyong Pilipino mula nang maupo si Marcos sa poder.

Liban dito, kinundena ng mga grupo ang papel ng US sa mapanalasang kontra-insurhensyang kampanya ng rehimen na itinuturing nilang bahagi ng panghihimasok sa bansa at sa Asia-Pacific. Inihayag din nila sa protesta ang pakikiisa sa mamamayang Palestino nadumaranas ng walang kapantay na pagdurusa dulot ng kampanyang henosidyo ng US-Israel sa Gaza at West Bank.




Bangkay ng mga napatay sa engkwentro sa Batangas, nilapastangan ng 59th IB

PAHIRAPAN ANG PAGKUHA ng mga bangkay ng mga napatay sa isang engkwentro sa pagitan ng isang yunit ng Bagong Hukbong Bayan, at mga elemento ng 59th IB, sa hangganan ng mga barangay Dilao at Malalay, Balayan, Batangas noong Disyembre 17. Sa huling ulat, pito ang natunton nang bangkay ng mga grupo ng karapatang-tao na nagsagawa ng fact finding mission sa lugar.

Naabutan ng mga pamilya ng napaslang ang mga bangkay ng kanilang mga kaanak na basta lamang iniwan sa hallway ng isang punerarya. Isa sa mga napaslang ang kaagad na inilibing nang di ipinaalam sa pamilya. Bantay-sarado ang naturang mga punerarya ng mga sundalo na humarang sa mga abugado at paralegal na kasama ng mga pamilya.

Binatikos ng mga grupo ang paglapastangan ng militar sa labi ng mga napaslang, na labag sa mga internasyunal na makataong batas. Anila, malinaw na may pananagutan ang 59th IB sa napakaraming paglabag sa karapatang-tao sa Batangas.




Mga protesta

Raling-iglap ng KM. Mapangahas na inilunsad ng Kabataang Makabayan (KM) ang iglap-protesta sa kahabaan ng Recto Avenue sa Maynila noong Disyembre 10. Nagraling-iglap din ang KM-Southern Tagalog sa UP-Los Baños noong Disyembre 19. Isinagawa nila ito sa gitna ng paglagay ng rehimeng US-Marcos sa organisasyon sa listahan ng mga “teroristang organisasyon.” Ang rali ay bahagi ng pagdiriwang sa ika-59 anibersaryo ng KM noong Nobyembre 30.

Tanggalan sa Converge ICT. Tutol ang mga manggagawa ng Converge ICT sa pagtatanggal sa 600 manggagawa ng Metroworks (kapatid na kumpanya ng Converge) sa buong Metro Manila noong Nobyembre. Nagpiket sila sa sa Regional Conciliation and Mediation Board-NCR sa Quezon Avenue, Quezon City noong Disyembre 6 kasabay ng pagdinig sa “redundancy program” at “cost-cutting” ng kumpanyang Converge ICT. Pag-aari ang kumpanya ni Dennis Anthony Uy na taga-Angeles City.

Petisyon kontra NTF-Elcac sa Negros. Nagprotesta sa harap ng lokal na Commission on Human Rights sa Bacolod City noong Disyembre 7 ang mga magsasaka at maralitang Negrosanon para igiit ang kagyat na pagbubuwag sa National Task Force-Elcac. Kasabay nito, naghain sila ng pormal na petisyon at nakipagdayalogo sa mga upisyal ng ahensya. Pinirmahan ng 1,500 magsasaka at maralita ang petisyon. Pinangunahan ang pagpetisyon ng Human Rights Advocates Negros at Kilusang Magbubukid ng Pilipinas-Negros.

Pribatisadong serbisyong patubig sa Bulacan, binatikos. Nagprotesta sa harap ng upisina ng Water District sa Barangay Minuyan III, San Jose del Monte, Bulacan ang mga kasapi at tagasuporta ng Alliance for Consumers Protection-CSJDM noong Disyembre 11 para batikusin ang pangit na serbisyo at patung-patong pang mga singilin nito sa mga konsyumer. Isinapribado ang serbisyong patubig simula noong Mayo 2018 nang pumasok ang lokal na gubyerno sa joint venture agreement kasama ang PrimeWater Infrastructure Corporation, pag-aari ng pamilyang Villar.

Mga mangingisda ng Sorsogon, tagumpay. Napatanggal ng mga mangingisda sa Gubat, Sorsogon ang ilan sa anti-mangingisdang probisyon sa Fishery Administrative Order No. 264 ng Bureau of Fisheries and Aquatic Resources noong Disyembre 11 matapos ang pagpetisyon at sama-samang pagkilos ng Save Gubat Bay Movement simula pa Hunyo. Muli na silang mapahihintulutan na mangisda ng mga king crab na hindi makatarungang ipinagbawal ng ahensya.




Sahod, benepisyo at karapatan, ipinaglalaban ng mga manggagawang pangkalusugan

MASINSING MGA PROTESTA ang inilunsad ng mga manggagawang pangkalusugan at kanilang unyon sa pamumuno ng Alliance of Health Workers (AHW) nitong Disyembre. Linggo-linggong naglulunsad ng mga pagkilos ang AHW sa mga ospital at ahensya ng gubyerno.

Mula Disyembre 5 hangggang Disyembre 12, naglunsad ng protesta ang mga unyon sa Philippine Orthopedic Center, National Children’s Hospital, Philippine General Hospital, National Kidney and Transplant Institute, Philippine Heart Center, Lung Center of the Philippines at Philippine Children’s Medical Center, Tondo Medical Center, Jose Reyes Memorial Medical Center, San Lazaro Hospital at Fabella Hospital sa Metro Manila.

Noong Disyembre 13 sumugod sila sa Department of Budget and Management para igiit ang mabilis na paglalabas ng pondo para sa kanilang mga benepisyo.

Binatikos din ng mga manggagawang pangkalusugan ang pagkakatalaga kay Department of Health (DOH) Secretary Teodoro Herbosa. Anila, hindi siya nararapat maging kalihim ng DOH dahil siya ay kontra-manggagawang pangkalusugan, isang Red-tagger, at sumusuporta sa pribatisasyon ng mga pampublikong ospital at serbisyong pangkalusugan.




Linggo ng PLGA, ipinagdiwang sa India

IPINAGDIWANG NG REBOLUSYONARYONG kilusan sa India, sa pamumuno ng Communist Party of India (Maoist), ang ika-23 anibersaryo ng armadong bisig nito, ang People’s Liberation Guerilla Army, mula Disyembre 2 hanggang Disyembre 8. Itinatag ang PLGA noong Disyembre 2, 2000. Kasabay nito, ginugunita din ng rebolusyonaryong kilusan sa India ang pagkapaslang ng tatlong myembro ng Komite Sentral ng kanilang Partido noong Disyembre 2, 1999.

Ngayong taon, idineklara rin ng CPI-Maoist ang linggo bilang Palestine People’s Struggle Action Week. Pakikipagkaisa ito sa makasaysayang pakikibaka ng mamamayang Palestino laban sa pananakop at henosidyo ng Zionistang Israel, na suportado ng imperyalismong US.

Ayon sa Komite Sentral ng CPI (Maoist), makatarungan ang armadong paglaban ng mamamayang Palestino laban sa pananakop at marapat itong suportahan. Dapat umanong kumilos ang mga mamamayan para papanagutin ang mga kriminal sa digma ng Zionistang Israel.

“Sa bansa namin, ipinagbawal ng pasistang si Modi, katulad ni Netanyahu ng Israel, na nagsusulong ng dikta ng imperyalistang US, ang kahit anong oposisyon sa kanyang tindig sa kasalukuyang henosidyo sa mga Palestino,” pahayag ni Kasamang Amrut, tagapagsalita ng CPI (Maoist) sa internasyunal na mga usapin.

